
GIB birusa duten umeak ez direla aintzat hartzen salatu dute 
Hiesaren kontrako politiketan umeak bazter uzten direla dio Save The Children Fundazioak 

ERREDAKZIOA 

GIB Giza Inmuno-eskasiaren birusaz kutsatutako umeei ez zaiela behar besteko arretarik eskaintzen salatu du Save The Children erakundeak, Helburuetatik haratago izenburuko txostenean. Areago, hiesaren kontrako politiketan umeak bazter uzten direla dio. Erakunde horren arabera, hiesak umeei egiten die kalte handiena. Datu asko eman ditu hori arrazoitzeko, baina denen artetik bi nabarmendu ditu. Batetik, iaz, 4,2 milioi pertsona kutsatu zirela hiesaz, eta haietatik 700.000 haurrak zirela. Eta bestetik, 15 urtez beherako 13 milioi umek, gutxienez, gurasoetako bat galdu zutela, hiesaren ondorioz. 

Nazio Batuen Erakundeak asteartean argitaratu zuen txosteneko datuak gogorarazi ditu Save The Childrenek, baina arreta berezia jarriz umeen ingurukoei. «Kaltetuenak umeak dira beti», nabarmendu dute, idatzian. Izurriaren kontrako neurri eraginkorrik hartzen ez bada, 2010. urtean gaur baino 45 milioi lagun gehiagok izango dute GIB birusa, munduan. Horietatik 3,4 milioi 15 urtez beherako umeak izango dira. Bestalde, hiesa oso zabaldua dagoen herrialdeetan, umeen heriotza-tasa bikoiztu egingo da, 2010. urterako. Bada gehiago ere: kontrako ezer egin ezean, 2010. urtean 38 milioi umezurtz izango dira munduan, hiesaren erruz. Baliabide gutxiko herrialdeetan, ume askok galdu dituzte gurasoak, hiesaren ondorioz. Save The Childrenen arabera, munduko umezurtzen laurden bat dira horiek. Ez dago datu zehatzik, baina uste da, 2005. urterako, Saharaz hegoaldeko Afrikako hamabost urtez beherako lau umetik batek ez duela gurasorik izango. «Gurasoak gaixo dituzten umeek edo haietako bat edo biak galdu dituztenek arazo fisiko eta psikiko larriak izaten dituzte. Bost urtez beherakoak izaten dira ahulenak», dio idatziak. Malawin eta Zinbawen (Afrika) egindako bi ikerketaren berri eman dute. Lehenengoak dio ama galdu duten umeek gainerakoek baino %3,3 arrisku handiagoa dutela hiltzeko. Eta Zinbawen egindako ikerketak dio ama hiltzen denean, hiru familiatik bat desegin egiten dela, eta, hala, ume asko inongo babesik gabe gelditzen direla. Kasu askotan, umeak hartu behar izaten du etxeko ardura eta, ondorioz, eskola utzi behar izaten du.Umeak aintzat hartzeko eskatu dute, eta haientzako tratamenduetan inbertitzeko. Izan ere, helduentzat prestatutako tratamendua jartzen zaie egun umeei. Helduen botikak hartzeak zer kalte egin diezaiekeen aztertzeko eskatu du Save The Childrenek. 
